Të them të vërtetën në shtëpi edhe dukemi nganjëherë por kjo ndodh vetëm aty nga dreka, kur na merr paq uria dhe na gërgërasin zorrët. Atëhere hyjmë me vrap, përlajmë ç’të gjejmë dhe duke ia ngulur dhëmbët rrugës, kthehemi sa më parë tek ai shesh aq i dashur i cili për nga ëmbëlsia ia kalon edhe mjaltit!

Kuptohet, më fatlumët janë ata që s’kanë gjyshe, kështu që nuk u duhet kujt t’i marrin leje e as t’i japin llogari ku po shkojnë. Madje ata i kanë punët aq në vijë sa po të duan s’i lajnë as sytë në mëngjes, gjë të cilën unë për veten time e urrej nga thelbi i zemrës! Te këta të lumtur bën pjesë Bobi, Dy Lugë Gjella, Shollopi, 700 Gramshi dhe Indiani. Tek të tjerët, të palumturit, domethënë ata që kanë gjyshe në shtëpi bëj pjesë unë, Xhopi, Turi Ariu, Pendëkuqi e E Premtja e Gjysmë.

